UNIT III. Aralin 7 – Simpleng Pamumuhay Tungo sa Tunay na Kaligayahan
Ano ang masasabi mo sa mga taong nakahandang magsakripisyo ng mga bagay na gusto nila sa kanilang buhay at masayang nagpapasalamat sa pagtanggap ng mga bagay na kanilang kailangan? Masasabi mo bang simple ang mga taong tulad nila? Bakit? Paano mo isasalarawan ang isang taong simple kung mamuhay?
Payak ang aking Pamumuhay

Ang paghahangad sa kaginhawaan ng buhay ay bahagi ng kalikasan ng tao lalo na ng kalikasang material. Masarap ang kumain, matulog at magpahinga. Ito ang nais ng katawan. Ngunit hindi lahat ng hinahangad ng katawan ay mabuti para rito.

Anu-ano ang mga puedeng idulot ng pagkakaroon ng simpleng pamumuhay?

Ang pagkakaroon ng kaangkinang simpleng pamumuhay ang magbabalanse sa walang hanggang paghahangad at pagnanais ng tao (contentment). Ito ang maglalayo sa patuloy na paghahangad ng tao sa mga materyal na bagay para sa kanyang personal na pangangailangan lamang. Ilalayo rin ng kaangkinang simpleng pamumuhay ang tao mula sa inggit, paghahangad ng panlipunang estado (social status) at panghahamak ng ibang tao. Maiiwasan din ang paggawa ng masama tulad ng paglalasing, pagsusugal at paggasta ng walang kabuluhan (luxury at vanity). Kung sobra naman ang natanggap na pera, maiiwasan naman ang sobrang katamaran at hindi paghahanapbuhay.

Higit sa lahat, simpleng pamumuhay ang maglalapit sa tao na unawain ang mahihirap, tulungan ang mga nangangailangan at ibahagi sa iba ang sobra sa kanyang kabuhayan. Nagiging malapit din sa Diyos ang taong simple sapagkat nakikita niya ang kadakilaan ng Diyos.

 Narito ang ilang paraan upang maging simple ang iyong pamumuhay:

1. Bilhin lamang ang mga bagay na iyong kailangan.

- Kahit marami ang iyong pera at mabibili mo ang lahat ngunit kung hindi ka naman masaya, balewala ang mga ito. Kung sapat naman ang iyong pera at hindi ka naman matalino sa paggasta, siguradong pangungutang din ang iyong babagsakan. Kaya gamitin nang matalino ang pera.

2. Iwasang manghiram ng pera o gamit.

- Kung makakayang pagkasyahin ang kung ano ang meron ka, gawin mo. Iwasan ang manghiram ng pera na hindi mo kayang ibalik. Kung mapagtitiisan ang gamit na nasa iyo, gawin mo, maliban na lamang kung ito ay talagang pangangailangan.

3. Iwasang bumili ng gamit na madaling mawala sa uso.

- May mga damit at sapatos na madaling mawala sa uso. Bumili ng mga damit at sapatos na matibay, klasiko at hindi nawawala sa uso. Piliin ang mga damit at sapatos na maaaring ipares sa ibang gamit, tulad ng blouse sa pantaloon, shorts o palda.

4. Kung maaaring lakarin ang pagpasok sa paaralan at hindi makasisira sa iyong kalusugan, gawin ito.

- Ang paglalakad ay makapagpapalakas pa ng iyong katawan.

5. Mag-isip ng mga isports at gawaing simple ngunit kapaki-pakinabang.

- Ang paglalakad at pagtakbo ay hindi nangangailangan ng maraming kagamitan.

6. Idaos ang mga okasyon sa bahay nang simple.

- Ang sobrang garbong paghahanda ay hindi na praktikal ngayong panahong ito. Marami ang naghihirap at iilan lamang ang nagsasaya sa mga pagkaing masasarap. Maghanda ng ayon sa dami ng mga bisita.

7. Higit sa lahat, maging simple sa pag-iisip, pananalita at pagkilos.

- Ang simpleng tao ay hindi masasangkot sa komplikadong buhay o gulo.

Ang virtue ng simpleng pamumuhay ang magbabalanse sa walang hanggang paghahangad at pagnanasa ng tao (contentment). Maiiwasan ang patuloy na paghahangad ng tao sa mga material na bagay na para lamang sa luho at walang hanggang paggasta. Matutong pahalagahan ang materyal na bagay sa simpleng pamumuhay.

Ano nga ba ang kaibahan ng salitang gusto sa salitang kailangan? 

Naniniwala ba kayo na pansamantala lamang at hindi nagtatagal ang mga bagay na nabibilang sa kayamanang materyal? Ipaliwanag. Ano sa inyong palagay ang kayamanang dapat ipunin at paghandaan ng tao?

Si Kristo ang modelo o huwaran ng kasimplehan. Bahagi ng pagsunod kay Kristo ang kumilala at tumulad sa payak o simple niyang pamumuhay. Ang kayamanang material ay nauubos at maaaring mawala. Bilang mga anak ng Diyos, higit nating kailangan ang manalig at umasa sa kayamanang espiritwal na maghahatid sa atin patungo sa kanyang kaharian. Masakit sa isang Pilipino ang mabuhay nang sagana at marangya kung marami sa kanyang mga kababayan ang nagugutom at walang masilungan. Ang mga pinuno ng simbahan at pamahalaan ay dapat manguna at magsilbing huwaran sa pagtugon sa tawag ng simpleng pamumuhay.

ANG ETIKA NG SIMPLENG PAMUMUHAY TUNGO SA LIKAS-KAYANG PAG-UNLAD

Ang konsepto ng simpleng pamumuhay ay may malaking kinalaman sa pangangalaga ng kapaligiran at pagkakaroon ng balanseng ecosystem. Nakasalalay sa bawat indibidwal ang pagkakaroon ng likas-kayang pag-unlad. Nagsisimula sa ating personal na pagtatalaga ng sarili ang kagustuhang baguhin ang uri ng ating pamumuhay. Nangangahulugan din ito ng isang kritikal na proseso ng pagsusuri n gating mga Gawain at pagpili at pagsasaalang-alang ng mga epekto nito sa sarili, sa kapwa at sa kabuuang kalagayan ng kapaligiran. May hangganan ang bawat kilos ng tao kung ito ay nakasisira ng kapaligiran. Nakalulungkot isipin na may mga taong sumisira sa kapaligiran bunga ng matinding pagkagahaman sa salapi at pag-aasam ng kaunlaran. Makasarili ang ganitong oryentasyon sapagkat inilalagay ang buong sangkatauhan sa lubos na kapahamakan. Ang pamumuhay nang simple ang pinakamabisa at responsableng pamamaraan upang mapigilan ang patuloy na pagkasira ng kapaligiran. Kung ang bawat tao ay magsisikap at boluntaryong itatalaga ang kanilang mga sarili, mas higit na mapabibilis ang pagsagip natin sa ating kapaligiran.

Paano natin malulutas ang mga suliraning ekolohikal sa ating bansa?

Nasa sama-sama nating pagkilos ang ikalulutas ng ating suliraning ekolohikal at pagkakaligtas sa tiyak na kapahamakang dulot nito. Tandaan natin na kapag ang kalikasan ang siyang sumingil sa ating mga pang-aabuso at kapabayaan, hindi natin ito matatakasan at mapipigilan. Marami nang pangyayari an gating nasaksihan gaya ng trahedya ng bagyong Sendong sa Cagayan De Oro nitong Disyembre 2011 na kumitil ng maraming buhay at paulit-ulit na mangyayari pa kung patuloy an gating pagwawalang-bahala sa ating kapaligiran.

Paano nga ba ang mamuhay nang simple? Anu-ano mahahalagang aksyon ang maaari nating maisagawa sa ating sarili at maging sa buong pamayanan?
Narito ang ilan sa mga ito na maaari nating maipamuhay:
1. Magkaroon ng kakayahang magmuni-muni ng iyong mga pagpili at pagkilos at kaugnay nito sa kapaligiran.

               - Suriing mabuti ang nilalaman gaya ng mga kemikal, packaging at iba pang mga elemento ng mga produktong binibili natin. Mahalagang gumawa muna tayo ng listahan ng mga produktong bibilhin natin at matamang tayahin kung ito ay nakabubuti sa kalusugan at kapaligiran. Tangkilikin ang mga produktong makatutulong sa kalusugan at kapaligiran.Tangkilikin ang mga produktong makatutulong sa pangangalaga ng kapaligiran gaya ng mga biodegradable, reusable at environment-friendly gaya ng karton, tela at iba pa. Iwasang gumamit ng mga produktong nakalagay sa Styrofoam, plastic cups, atbp. Kumain ng mga pagkaing natural o presko at hindi iyong piniroseso tulad ng Hotdog, Corned Beef, atbp. na may preserbatibo.  Kung maaari maglakad na lamang kung malapit na ang pupuntahan kaysa sumakay ng sasakyan para makabawas ng polusyon sa hangin.

2. Magkaroon ng kritikal at responsableng paggamit ng mga likas na yaman at iba pang kauri nito gaya ng tubig at pinagkukunan ng enerhiya.

               - Maging matipid sa paggamit at iwasan ang pag-aaksaya ng tubig at elektrisidad. Kumpunihin kaagad ang mga sirang tubo at gripo upang makatipid sa paggamit ng tubig. Gumamit ng planggana sa paghuhugas ng pinggan. Gumamit ng tabo at timba kung maliligo at pagdidilig ng mga halaman sa halip na hose. Patayin ang mga ilaw na hindi kailangan. Magkaroon ng disiplina sa panonood ng TV at paggamit ng computer. Iwasan ang mapag-aksayang paggamit ng papel para mabawasan ang pagkaputol ng mga puno.

3. Bumili ng mga libangang makatutulong sa kapaligiran.

- Magbigay-galang sa kapaligiran at kalikasan sa pagsasagawa ng ating mga libangan. Magtanim ng puno, sa halip na manira ng mga halaman. Iwasang gumamit ng mga kasuotan o palamuti mula sa mga hayop gaya ng ivory mula sa elepante, damit na gawa sa balat/balahibo ng oso atbp. Gumamit ng di nakalalasong pestisidyo at organikong abono sa halip na synthetic sa pagtatanim at paghahalaman. Huwag bumili ng mga hayop na ipinuslit gaya ng mga ibon at exotic pets.

4. Makisangkot sa mga gawaing nagtataguyod sa pangangalaga sa kapaligiran.

            - Sumali sa mga organisasyon at samahan gaya ng Green Forum, Save The Planet, atbp. Magtatag sa inyong local na baranggay at maging sa paaralan ng mga samahan ng kabataan na nagpapalaganap ng mataas na kamalayan ukol sa responsableng paggamit ng kalikasan at pangangalaga sa kapaligiran. Magkaroon ng mga pagsisikap para sa tree planting activity o  clean up drive sa inyong nasasakupan. Maaari ring mag-isponsor ng isang seminar para sa wastong pagtatapon ng basura at mga pamamaraan ng recycling.

MGA GAWAIN:

A. Basahin ang tula at sagutin ang mga katanungan. 
“Anong Say Mo?”

Sa ayaw mo at sa gusto

Ako’y magkukuwento

Ako’y magkukuwento

Sa ayaw mo at sa gusto

Sa maniwala ka’t hindi

Naisilang ang isang hari

Hari Siya ng mga hari

Sa maniwala ka’t hindi

Pero ito ang totoo,

At ikabibigla mo.

Nang isilang siya sa Mundo,

Wala sa palasyo’t trono

Sabsaban ang tawag dito

Sa sinilangang pugad ni Kristo

Di ba’t nakabibigla ito?

Pero ito ang totoo

Ano ngayon ang say mo?

Anak ng Diyos at Haring totoo

Sa simula’t simula pa

Di kilala ang salitang trono

Simple lang kasi ang kanyang estilo

Kaya naman simple na rin

Pati itong tula ko

Para ikaw ay tanungin...

Ano ngayon ang say mo?

Mga Katanungan:
1. Paano nasabi ng may-akda na simple lang ang buhay na pinagmulan ni Kristo?
2. Sa iyong palagay, natural lang bas a isang Anak ng Diyos at Hari ng mga Hari ang isilang sa isang sabsaban? Suportahan at ipaliwanag ang sagot mo sa tanong na ito.
3. Kung ikaw si Kristo, papayag ka ba na isilang sa isang sabsaban samantalang kaya naman ng Diyos mong Ama na mabigyan ka ng isang marangyang tahanan? Bakit?
4. Ano ang iyong nararamdaman kapag hindi mo nakakamit ang mga bagay na gusto mong mapasaiyo?
5. Bilang tagasunod ni Kristo, nararamdaman mo ba ang pangangailangang mabuhay nang payak o simple lamang? Paano mo ito mabibigyang kaganapan sa iyong araw-araw na pamumuhay?
Inihanda ni Ginoong JR Ramos
